KULIAH 13

Peranan Bidang Ilmu Sains Sosial Dalam Penelitian Sejarah

BIDANG-BIDANG PELENGKAP KEPADA BIDANG SEJARAH

Dalam penelitian dan penulisan sejarah, ia mestilah melalui proses-proses tertentu supaya hasil penyelidikan mencapai keobjektifan sejarah. Tidak dapat dinafikan bahawa wujud  unsur subjektif dalam penulisan sejarah kerana terpaksa bergantung kepada fakta sejarah dan pertimbangan penyelidik sendiri. Namun dalam penelitian sejarah, ia memerlukan pelengkapan dari disiplin sains sosial lain termasuk arkeologi, antropologi, sosiologi, geografi, linguistik dan sebagainya.

Disiplin sains sosial lain seperti juga sejarah meneliti dan menulis tentang aktiviti manusia dan masyarakat, tetapi perbezaan yang jelas ialah disiplin seperti antropolgi, sosiologi dan geografi lebih menumpukan kepada aktiviti manusia masa kini manakala sejarah pula menumpukan terhadap aktiviti dan peristiwa yang lalu serta unik kerana sesuatu peristiwa itu tidak mungkin berulang seperti peristiwa yang sama seratus-peratus.

ARKEOLOGI

Ia merupakan satu cabang ilmu sejarah. Disiplin ini sangat penting kepada ilmu sejarah terutamanya dalam pengkajian zaman pra-sejarah yang melibatkan penggalian peninggalan tamadun-tamadun purba dan lampau.

Dengan bantuan disiplin arkeologi, ahli-ahli sejarah dapat mengetahui peralatan-peralatan purba, usianya dan seterusnya dapat mentafsir sejarahnya melalui sumber-sumber yang diperolehi, terutamanya sumber asli. Peninggalan yang sangat penting untuk dikaji ialah seperti matawang, inskripsi dan monumen-monumen. Penemuan arkeologi tersebut secara logiknya dapat menggambarkan tahap kemajuan dan tamadun manusia zaman dahulu. Penulisan dan pentafsiran sejarah adalah amat bergantung kepada ahli-ahli sejarah yang rnengkajinya, tetapi yang nyata ialah mereka telah meminjam hasil penyelidikandisiplin arkeologi untuk menjadikan penelitian sejarah lebih lenykap dan berkualiti.

Arkeo1ogi ialah satu bidang dalam sains antiquiti atau ancient remains. Ia mengkaji berbagai objek-objek fizikal dan kebendaan daripada pelbagai kebudayaan dan tamadun manusia. Benda-benda seperti monumen-monumen, ukiran patung-patung, lukisan-lukisan, inskripsi-inskripsi, pakaian, senjata-senjata dan duit syiling memang wujud di kawasan-kawasan yang berbeza dan jangka waktu yang berlainan. Oleh itu, pengkajian terhadap setiap benda ini amat penting untuk mencungkil rahsia dan sejarah di sebaliknya.

Disiplin arkeologi membantu bidang kajian sejarah sebagai bukti, terutamanya dalam menentukan tarikh-tarikh dan mengenalpast nama benda yang dijumpai. Ahli-ahli arkeologi mempunyai banyak kepakaran mengenai perkara sedemikian. Dalam kurun ke-19, memperlihatkan tentang betapa pentingnya memperdalamkan pengetahuan kita dalam dunia purba (ancient world) melalui penyelidikan arkeologi, terutamanya di negara-negara Timur Dekat dan negera-negara Timur. Sebagai contohnya ialah runtuhan-runtuhan kota Babylonia dan istana Assyrian yang banyak menyimpan rahsia sejarah.

Di Amerika Tengah, misteri kebudayaan Maya sedang dikaji. Kerja-kerja ini dilakukan oleh para ahli arkeologi. Malahan di negara kita sendiri, pengkajian tentang zaman pra-sejarah seperti kemunculan kerajaan dan tamadun awal dilakukan oleh ahli-ahli arkeologi tempatan dan asing. Contohnya, pengkajian kawasan Lembah Bujang, Kedah. Sebelum abad ke-5 atau ke-6 T.M. lagi telah muncul beberapa buah negeri purba sepert Tun-Tun, Pan-Pan, Chih-tu dan Lang-ya-shiu di bahagian utara Semenanjung Malaysia dan di Segenting Kra. Kewujudan tempat-tempat itu berkait rapat dengan kegiatan perdagangan di antara Timur dan Barat yang menyeberangi Semenanjung pada masa silam.

Kepentingan Semenanjung Tanah Melayu dari segi perdagangan purba dikesan melelui tinggalan-tinggalan arkeologi yang terdapat di Perlis, Kedah, Seberang Prai dan Perak. Antara bahan purba yang ditemui ialah tembikar dan beberapa jenis manik dari India dan Timur Dekat serta benda-benda pemujaan agama asing, terutamanya dari kepercayaan Buddha dan Hindu seperti arca dan batu bertulis yang berkaitan dengan agama Buddha.

Begitu juga dengan penemuan tugu-tugu purba di Kedah telah dilaporkan sejak tahun 1830an 1agi. Galicari arkeologi di kawasan itu bermula pada tahun 1936-1937. Hasil daripada galicari yang dijalankan di sekitar Lembah Bujang boleh dilihat tersimpan dalam Muzium arkeologi di Lembah Bujang. Ianya akan menjadi suatu sumber utama kepada pengkaji sejarah di masa ini dan juga masa-masa akan datang.

Usaha-usaha pentarikhan yang tepat tentang sejarah misalnya sejarah awal Malaysia merupakan satu tugas yang sukar. Ini disebabkan kekurangan bahan-bahan yang dapat membantu ke arah itu. Oleh itu, ahli-ahli sejarah banyak bergantung kepada sumbangan ahli-ahli kajipurba yang membantu dalam memberi tafsiran sesuatu benda purba yang mempunyai perkaitan dengan sama ada sejarah atau kebudayaan sesuatu kerajaan atau negara itu.

Satu lagi cabang arkeologi ialah epigrafi (Epigraphy) atau the science of inscriptions yang membincangkan tentang ciri-ciri fizikal, teknik pemprosesan (technique of production), seperti mengedit teks dan menyusun koleksi mengikut jenis bahasa, negara dan masa. Keraguan terhadap maklumat dan tarikh-tarikh yang tidak tepat ​dapat di atasi oleh epigrafi. Oleh itu, epigrafi penting dalam pengkajian inskripsi-inskripsi terutamanya tinggalan-tinggalan purba.

ANTROPOLOGI

Antropologi ialah satu disiplin sains sosial yang dipanggil sains primitif atau masyarakat yang belum membangun. Ia lebih menumpukan pengkajian kepada masyarakat kuno dan kekal. Dalam artropologi terdapat beberapa sub-bidangnya yang tersendiri. Di antaranya ialah antropologi fizikal, terutamanya paleontologi, iaitu satu bidang yang mengkaji fosil-fosil manusia dan binatang iaitu bidang kajian yang berkait rapat dengan kajian arkeologi.

Dalam bidang antropologi budaya terdapat berbagai bangsa dan tamadun manusia dikaji seperti tingkahlaku, institusi, seni dan kepercayaan. Etnologi ialah satu bidang dalam antropologi yang mengkaji tentang berbagai jenis etnik manusia.

Disiplin antropologi ini penting bagi ahli-ahli sejarah, terutamanya dalam mengkaji kewujudan masyarakat lampau. Kegiatan dan tahap pencapaian dalam tamadun mereka dapat dijelaskan dalam antropologi budaya. Sebagai contohnya, seseorang ahli sejarah yang mengkaji tentang tamadun orang-orang di Afrika atau di Asia perlu merujuk kepada disiplin antropologi budaya untuk mendapatkan maklumat yang tepat seperti apakah bangsa manusia yang mendiami kawasan itu, berapakah jenis bangsa di situ, bagaimanakah kehidupan mereka, tahap ketamadunan mereka dan banyak lagi yang berkaitan dengan kehidupan lalu dan sekarang. Kesemua ini diambilkira dalam kajian antropologi yang juga dikenali sebagai sains primitif.

Metod-metod kajian dalam antropologi juga mustahak dalam penyelidikan sejarah. Contohnya ialah kaedah pertanyaan (questionaire) dan temubual (interview) sering digunakan. Kaedah-kaedah seperti participation observation atau kaedah turut serta penting dalam kajian secara mendalam tentang sesuatu masyarakat kuno misalnya orang-orang asli.

LINGUISTIK

Ia menupakan satu disiplin yang mengkaji jenis-jenis bahasa dan kumpulan-kumpulan bahasa. Linguistik membantu dalam memberikan maklumat, terutamanya tentang migrasi oleh kaum-kaum tertentu. Contohnya, dalam kajian Greenberg, tentang klasifikasi bahasa orang-orang Afrika, menunjukkan orang-orang Bantu mempunyai kaitan dengan bahasa orang-orang Sudan, iaitu salah satu cabang kumpulan Benue-Cross. Ini menunjukkan penghijrahan berlaku dalam masyarakat Bantu secara besar-besaran daripada kaum-kaum lain di Afrika.

Cabang-cabang linguistik termasuklah geografi dialektal, Onamastik (penjelasan terhadap asal-usul dan perkembangan nama keluarga melalui kajian linguistik dan sumber sejarah) dan Toponymy (toponim) yang juga boleh membantu memberikan maklumat dalam penelitian sejarah. Pentarikhan Lexicotatical adalah satu teknik digunakan oleh ahli-ahli linguistik dalam percubaan mencari ketepatan apabila terdapat perbezaan di antara bahasa-bahasa daripada kumpulan genetik yang sama.

Dalam disiplin ini juga terdapat beberapa teknik pengiraan dengan menggunakan kaedah statistik untuk mencari ketepatan dalam kajian bahasa-bahasa tertentu. Oleh itu, data-data mereka sangat berguna kepada ahli-ahli sejarah dalam mengkaji sesuatu suku kaum dan jenis-jenis bahasa yang digunakan.

Perkataan-perkataan seperti inch, kitchen, mile, mill, street dan table adalah dibawa oleh Anglo-Saxons ke England yang dipercayai mempunyai kaitan dengan orang-orang Aryan. Melalui pengkajian yang dilakukan oleh disiplin linguistik ini, ahli-ahli sejarah dapat mengkaji asal-usul bahasa tersebut dengan lebih terperinci lagi.

Dalam kajian sejarah yang melibatkan bahasa kuno seperti  Latin, Sanskrit, tulisan-tulisan dan lambang-lambang memerlukan kepakaran daripada disiplin linguistik.

GEOGRAFI

Kajian dalam disiplin ini melibatkan tiga bahagian utama iaitu:

i. Geografi fizikal yang mengkaji tentang cuaca, pengagihan tanah dan air, tanah, sumber asli, fauna dan flora serta apa-apa yang berkaitan dengan permukaan bumi.

ii. Geografi politik menumpukan kepada letakan, sempadan, organisasi, unit politik masa kini seperti bandar, kota dan sebagainya.

iii. Geografi sejarah (Historical Geography) iaitu gabungan daripada georgrafi fizikal dan politik dalam masa World-History dan akibat atau hasil daripada interaksi masa lalu oleh manusia dengan alam sekitarnya.

Disiplin ini menitikberatkan kepada persoalan-persoalan seperti, di manakah tempat itu?, apakah tempat atau fenomena yang dikaji itu?, bagaimanakah mengkaji tempat dan fenomena tersebut?, dan kenapakah tempat atau fenomena tersebut berkembang atau berlaku?. Ia dirumitkan lagi dengan wujudnya persoalan bilakah tempat atau fenomena itu terjadi?. Kesemua persoalan tersebut amat berkait rapat dengan penelitian sejarah. Seperti menurut tulisan James C. Malin menyebut bahawa sejarah tanpa geografi adalah seperti benda hidup tanpa ruang. Oleh itu kedua-dua disiplin ini sangat berkait rapat dan dianggap sebagai induk kepada disiplin sains sosial lain. Penggunaan peta seperti pemetaan atau kartografi, arah mata angin dan sebagainya digunakan dengan meluas dalam disiplin sejarah.

SOSIOLOGI

Sosiologi ialah satu disiplin yang mengkaji masyarakat moden. Auguste Comte (1798-1857) membahagikan bidang sosiologi kepada dua bahagian iaitu Statik Sosial dan dinamik Sosial.

Setengah-setengah ahli sejarah yang terkemuka seperti Rostoutze, G.G. Coulton dan Jacob Burkhardt pernah menulis sejarah kemasyarakatan ialah sejarah mengenai hubungan manusia, pola-pola sosial, mores dan adat resam serta institusi-institusi penting kecuali monarki dan ketenteraan. Dalam penulisan ini, mereka merujuk kepada disipilin soisioiogi sebagai panduan untuk mengkaji bagaimanakah keadaan masyarakat itu serta institusi-institusi yang terlibat di dalamnya. Oleh itu, mereka menulis dalam sudut pandangan sejarah dan sosiologi yang dianggap saling melengkapi.

Di negara kita misalnya, disiplin sosiologi mengkaji plural society atau masyarakat majmuk. Dalam kajian sejarah, asal-usul masyarakat majmuk boleh dikaji dengan lebih mendalam lagi dengan bantuan daripada disiplin sosiologi yang mempunyai maklumat-maklumat yang lengkap. Ini disebabkan setiap masyarakat yang membangun dikaji oleh sosiologi, terutamanya dalam perubahan institusi, perkembangan satu-satu masyarakat dan sebagainya.

Pengkajian tentang budaya, agama, pantang larang, kehidupan harian banyak membantu disipilin sejarah untuk menerangkan ciri-ciri masyarakat majmuk di Malaysia. Perbezaan di antara etnik Malaysia seperti Melayu, Cina dan India dikaji dari sudut tempat tinggal, pekerjaan, demografi dan ekonomi.

Pengunaan teori untuk menerangkan setiap etnik seperti Cross Culture Research sering digunakan oleh ahli-ahli sosiologi seperti Robert Park, E. Franklin Frazier, Pierre Van dan Berghe serta lain-lain lagi. Misalnya dalam Middle Range Theories menekankan tiga hipotesis iaitu hipotesis asal-usul sosial, hipotesis nilai-nilai budaya dan hipotesis diskriminasi. Teori-teori tersebut mungkin boleh diaplikasikan dalam disiplin sejarah sebagai metodologi kajian.

PSIKOLOGI

Disiplin ini menekankan kajian tentang jiwa, mental atau rohani manusia. Psikologi mempunyai perkaitan sangat rapat dengan biologi dan fisiologi dan sifatnya saling melengkapi. Secara amnya ia jelas menampakkan satu bentuk pemikiran yang melihat akal atau minda seperti biologi yang bernyawa. Ia tidak mengambil kira hubungan atau pemikiran dengan objek. Ia berhubung terus dengan pemikiran dan menganggap pemikiran itu sebagai sesuatu yang agak terpisah daripada objeknya.

Antara sejarah dan disiplin psikologi turut menjalinkan ‘perhubungan’ istimewa dalam melengkapi penelitian dan penulisan masing-masing. Penelitian ini dapat dijelaskan dalam pengkajian perindustrian Amerika Syarikat. Dalam pengkajian ini, ahli psikologi dan ahli sejarah jelas menunjukkan terdapat suatu masalah sosial yang cukup genting, tetapti tidak dilaksanakan secara langsung dengan segera oleh masyarakat di sana, yang dipanggil alienation atau keterasingan.

Namun begitu, psikologi bukanlah sejarah tetapi sains yang dibina di atas prinsip yang semulajadi. Maka dengan itu adalah tidak wajar untuk menyatakan bahawa sejarah hanya boleh difahami apabila ia dilihat dari sudut psikologi.

FALSAFAH

Falsafah dan juga disiplin sejarah umpama duit syiling yang mempunyai bahagian depan dan belakangnya yang saling memerlukan. Falsafah menjurus kepada penilaian berdasarkan pemikiran. Ia lebih mengkhusus kepada proses penggunaan akal atau minda yang kritis. Akal yang filosofis itu tidak semata-mata memikirkan sesuatu objek sahaja, malah semasa ia memikirkan sesuatu objek itu, ia juga sentiasa memikiran hal pemikirannya sendiri berkenaan objek tersebut. Kalau kita beranggapan disipilin sejarah sebagai kategori pertama maka falsafah boleh dianggap sebagai kategori kedua iaitu ‘pemikiran mengenai pemikiran’.

Perkara seumpama ini boleh dijelaskan sekiranya kita melihat kepada persejarahan pemerintahan kerajaan China yang boleh didasarkan kepada konsep kitaran kewangsaan. Konsep ini memaparkan tentang sifat atau tenaga mistik pengasas sesebuah keluarga pemerintah itu dan diwarisi oleh zuriatnya, tetapi dalam keadaan yang semakin lemah sehinggalah penggantinya yang terakhir akan menghilangkan mandat daripada cekerawala itu.

Sesungguhnya kitaran kewangsaan merupakan satu bentuk falsafah peredaran sejarah atau bangunnya wangsa-wangsa di negeri China secara berkitar. Ianya umpama sebuah roda basikal, sejarah itu akan terus bergerak he hadapan, sambil ia berpusing ia mengalami proses-proses kebangkitan dan kemunculan, perkembangan dan seterusnya keruntuhan sesuatu wangsa. Bagi orang Cina, kejatuhan sesuatu wangsa bukanlah satu keruntuhan peradapan tetapi menjadi tempoh peralihan kepada satu tahap lebih maju menerusi kebangkitan dinasti baru.

Sesungguhnya dapat dijelaskan seperti yang dijelaskan oleh H.E. Barnes dalam bukunya A History of Historical Writing bahawa sejarah itu adalah falsafah yang mengajar melalui contoh-contohnya.

EKONOMI

Disiplin ini merupakan satu daripada cabang dalam sains sosial. Perkembangan disiplin ini amat berkait rapat dengan perkembangan ekonomi manusia. Sejajar dengan perkembangan ekonomi tersebut maka kajian dan penelitian sejarah ekonomi manusia perlu dalam konteks pensejarahan itu sendiri. Namun begitu timbul persoalan adakah keseluruhan disiplin ini wajar diterapkan dalam penelitian sejarah?

Dalam penelitian berhubung dengan sejarah perkembangan ekonomi manusia banyak teori dan penelitian serta hukum-hukum ekonomi diambil dalam menghasilkan satu penelitian sejarah yang sempurna. Misalnya teori-teori ekonomi seperti permintaan dan  penawaran, ahli-ahli ekonomi dapat meramalkan dengan tepat kuantiti permintaan dan kuantiti penawaran yang harus dikeluarkan. Ini disebabkan teori-teori yang dikemukakan berkaitrapat dengan tingkahlaku pengguna. Oleh itu teori mereka boleh dianggap sebagai saintifik kerana boleh dibuktikan.

Demikian juga dengan pengkajian sejarah misalnya sejarah ekonomi dunia. Ahli sejarah boleh merujuk disiplin ekonomi tentang sejarah perkembangan dunia serta dapat merujuk kepada teori-teori dan yang diperolehi daripada disiplin ini. Contoh lain boleh dilihat dalam kemelesetan ekonomi dunia yang berlaku pada tahun 1930an dan zaman peperangan. Apakah yang membawa kepada kemelesetan tersebut dan apakah yang akan berlaku seterusnya. Apakah langkah-langkah yang perlu-perlu diambil untuk mengatasinya. Persoalan-persoalan boleh dirujuk kepada disiplin ekonomi.

Sebagai rumusan, disiplin-disiplin sains sosial lain sangat berkait rapat dengan disiplin sejarah. Begitu juga dengan disiplin sejarah itu sendiri yang memerlukan sumbangan daripada disiplin sains sosial lain yang dianggap dapat membantu dalam penelitian sejarah. Namun demikian tidak semua kajian disiplin-disiplin tersebut diterima seratus-peratus oleh disiplin sejarah kerana sejarah itu sendiri mementingkan ketepatan faktanya dan harus bersikap teliti kepada fakta-fakta yang diperolehi.

Walau bagaimanapun, sumbangan daripada disiplin sains sosial yang lain seperti arkeologi, antropologi, sosiologi, psikologi dan sebagainya tidak kurang pentingnya dalam memberikan kajian yang lebih objektif kepada sejarah. Kepelbagaian sudut pandangan dalam pengkajian sejarah melalui disiplin-disiplin sains sosial yang lain dapat menge1akkannya daripada bertumpu kepada satu sudut pandangan yang statik. Seterusnya disiplin-disiplin ini dapat berjalan selari dan saling lengkap-melengkapi seperti yang perumpamakan oleh Barzun sebagai the sister diciplines.

Soalan-soalan Penilaian
1. Apakah ilmu arkeologi dan sumbangan dalam penelitian sejarah?

2. Apakah cabang-cabang ilmu arkeologi?

3. Ilmu antropologi mengkhusus dalam penelitian apa?

4. Apakah metod-metod penelitian dalam ilmu antropologi?

5. Apakah pengkajian Ilmu linguistik secara khususnya?

6. Berikan cabang-cabang ilmu linguistik yang dipinjam dalam penelitian sejarah?

7. Apakah tiga bahagian utama dalam bidang ilmu geografi?

8. Apakah perbezaan ilmu sosiologi dan antropologi?

9. Apakah sumbangan pengkajian psikologi kepada penelitian sejarah?

10. Jelaskan hubungan rapat antara ilmu sejarah dan ilmu falsafah?

